
వరము లొసంగుచున్ గొలుచువారల బ్రోచు దయాపయోధులన్

జిరముగ రాజగోపహరిఁ జెంగమలమ్మను గాంచి వేడుకన్.

	క.	
దిక్కుల నిండిన కీర్తుల

నెక్కువ నీపుడమియెల్ల నేలు ఘనుండౌ

చక్కని పతి గావలె నని

మక్కువతో మ్రొక్కెఁ గాంతిమతి సద్భక్తిన్.

	సీ.	
నక్షత్రములు చుట్టునను రాగఁ గనుపట్టు

        కలువలచెలికాని చెలువుఁ బూని

నవకల్పలతికల నడుమ నున్నతి గల

        పారిజాతములీలఁ బ్రబలి చాల

నదులు రా నలువంకఁ బొదలు నయ్యకలంక

        శరధినాయకుదారి జగతి మీరి

[1]కరిణీశతము లెందుఁ గని కొల్వ నలువొందు

        మదగజేంద్రము మించు మహిమ గాంచి



	 







	తే.	
యలరుబోణులు తన వెంట నంటి నడువఁ

బ్రజల కెల్లను గన్నులపండువుగను

మన్ననారుల చెంగట వన్నె కెక్కు

గరిమతో వచ్చు విజయరాఘవునిఁ జూచె.

	వ.	
ఇవ్విధంబున.

	ఉ.	
కాంచి సుపర్ణుపై మునుపు గాంచిన చక్కని మన్ననారులే

యంచితలీల నిఫ్టు జలజాక్షులు సేవ యొనర్పఁ జుట్టున

న్మించినవేడ్క నీగతిని మేదిని వచ్చుచునున్నవా రొకో

యంచుఁ దలంచి యల్ల విహగాధిపుపై హరి గాంచెఁ గ్రమ్మరన్.

	సీ.	
ఇందుబింబద్యుతి కెనవచ్చు ముఖకాంతి

        యిరువురియందును నేక మయ్యెఁ

దెల్లదామర గెల్చు తీరైన కనుచాయ

        జూడ నిద్దఱియందు సొంపుగాంచె

		 ఈ పేజీలో చివరి మార్పు 1 ఫిబ్రవరి 2021న 13:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

